
Tann triðja veljarakanningin til 
kommunuvalið í Havn upp á eina 
viku vísir, at Heðin Mortensen og 
Javnaðarflokkurin vinna stórt. At 
Tjóðveldi fær eitt gott val, at Fólka­
flokkurin fær eitt søguliga vánaligt 
val, at Sambandsflokkurin stendur 
í stað, og at Framsókn hevur góðan 
møguleika at fáa umboð valt í Tórs­
havnar býráð.

Tað var ikki gamalt, at Javnaðar­
flokkurin var tann nógv størsti flokk­
urin í Tórshavnar býráð. Fólkaflokk­
urin hevur mangan havt ta støðuna, 
eins og uttanflokkalistin hjá Peturi í 
Gongd.

Men síðani aldaskifti hava havn­
arfólk ikki valt teir smáu flokkarnir. 
Allir fýra teir størru flokkarnir hava 

verið stórir. Fólkaflokkurin, Sam­
bandsflokkurin og Tjóðveldi hava allir 
upp á skift havt fýra av 13 býráðslim­
um – og seinast eydnaðist Javnaðar­
flokkinum at vaksa frá tveimum upp 
til fimm býráðslimir. Og gongur tað 
nøkulunda, sum veljarakanningarnar 
hava víst, so fær flokkurin fimm ella 
seks valdar hesaferð.

Meðan tað tykist ganga væl hjá 
samgonguflokkunum, Javnaðarflokki 
og Tjóðveldi, so sær tað einki út hjá 
andstøðuflokkunum, Fólkaflokki og 
Sambandsflokki. Tað sveið, tá Heðin 
Mortensen varð eksluderaður úr 
Sambandsflokkinum, og tað sær ikki 
út sum um, at Annfinn Brekkstein 
hevur megnað at endurreist álitið á 
flokkin. Fólkaflokkurin sær út til – 

sambært hesum trimum kanningum 
– at fáa ringasta valið síðani 1972. 

Meðan onkur vil siga, at Fólka­
flokkurin og Sambandsflokkurin 
verða revsaðir fyri landspolitikkin 
hjá flokkunum, so heldur tann argu­
mentatiónin ikki heilt, tí sambært 
veljarakanning í Sosialinum fríggja­
dagin, so fáa teir báðir flokkarnir ti­
lsamans 43,1 prosent til løgtingið, og 
tað er 17,1 prosent meira, enn hendan 
kanningin til býráðið í Havn vísir.

Um úrslitið verður, sum kann­
ingin vísir, so endurspeglar tað helst 
førda andstøðupolitikkin, sum ikki 
hevur verið serliga sjónskur seinastu 
árini. Tað gav at bíta, tá Fólkaflokk­
urin kom fram við barnakekkinum. 
Eitt mál, sum ikki kann gjøgnum­

førast, og sum varð punkterað við, at 
samgongan boðaði frá skattalætta og 
hækkaðum barnafrádrátti. Samgong­

an hjá Heðini Mortensen hevur í ver­
uleikanum einki mótspæl havt.

Meðan Miðflokkurin og Sjálvstýr­
isflokkurin sambært kanningunum 
als ongnan kjans hava hesaferð, so 
sær øðrvísi út við Framsókn. Flokku­
rin liggur á markinum at fáa umboð 
valt – og alt eftir, hvussu endaspurt­
urin verður í valstríðnum, so eru lík­
indini hjá flokkinum góð.

Borgarstjórin í Havn sigur í blað­
num í dag, at hann vil hava »four 
more years«. Um hann fær tað, gera 
havnarborgarar av í morgin.

Samgonguflokkarnir síggja 
út til at vinna stórt í morgin

Í kvøld frá klokkan 19:30 
til 20:30 fer Miðflokkuruin 
at senda valfund á Rás2 í 
sambandi við býráðsvalið í 
Havn.

Flokkurin stillar upp 
seks valevni til býráðsvalið 

í Havn, teirra millum for­
mann floksins, Jenis av 
Rana, sum sat í býráðnum 
sum varamaður fyri Petur í 
Gong á Uttanflokkalistanum 
frá 1993-1996.

Miðflokkurin 
valfund á Rás2

Four more years...

Tey, sum eru sjónveik, lamin, 
ella bera onnur brek, hava 
líka góðan rætt at sleppa at 
kommunuval sum øll onnur.

Tað staðfestir Ráðið fyri 
Brekað, sum nú minnir allar 
kommunur á, at tær hava 
skyldu at hjálpa teimum at 
velja, sum ikki eru ment at 
avgreiða tað sjálv av ymsum 
orsøkum.

Barbara á Tjaldrafløtti í 
Ráðnum fyri Brekað heldur, 
at kanska eru tað fleiri, ið 
ikki hætta sær á val, tí tey 
sita í koyristóli, eru illa 
gongd, blind ella bera onnur 
brek, sum gera, at tað er ein 

fyritøka hjá teimum at fara 
á val.

– Í løgtingslógini um val 
til kommunur verður sagt, at 
møta fólk á vali og siga, at tey 
ikki eru før fyri at atkvøða 
einsamøll, kunnu tey fáa 
hjálp at greiða atkvøðu, vísir 
Barbara á Tjaldrafløtti á.

Lógin sigur, at tveir limir 
í valnevndini ella hjálparfólk 
eru tøk til hetta á valstað­
num, og hesi fólk eru sjálv­
andi undir tagnarskyldu, 
umframt at tey fólk, sum eru 
blind ella sjónveik, kunnu 
sjálvi velja, hvønn tey vilja 
hava at hjálpa sær at velja.

Er onkur onkursvegna 
ikki førur fyri at koma inn í 
valhølið, kann viðkomandi 
krevja, at atkvøðugreiðslan 
fer fram beint uttan fyri val­
hølið, og tá skulu tveir limir í 
valnevndini, ella hjálparfólk, 
vera hjástødd, og um neyðugt 
veita viðkomandi hjálp við 
atkvøðugreiðsluni.

Barbara á Tjaldrafløtti, 
sigur, at í Ráðnum fyri brekað 
vóna tey, at allur ampi verður 
burturbeindur og at alt lagar 
seg á rættan hátt fyri allar 
partar, so at fólk ikki ivast, 
ella setast aftur, tí tey eru 
illa fyri.

Øll skulu hava sama 
møguleika at velja

Týdn­
ingarmesta
tilfeingi
Heri Joensen
kjak á síðu 45

Biðið 
teir koma 
eftir Kyrja­
steini!
Árni Vang
kjak á síðu 44

Fyrstu ferð í meiri enn 10 ár 
verður framsýning í Havn 
við myndum eftir William 
Heinesen. Framsýningin 
hevur fingið heitið »Endur­
mynd – myndir eftir William 
Heinesen«, og verður í Gall­
arí Stephanssonshúsi frá 24. 
november til 19. desember 
2012.

Afturat framsýningini 

ber eisini til hjá feløgum, 
fyritøkum ella øðrum at 
sleppa til fyrilestrar um 
listina hjá William Heine­
sen. Rithøvundar, myndlist­
afólk og listakøn eru tøk til 
fyrilestrar.

Gallarí Stephanssonshús 
stendur fyri framsýningini 
og fyrilestrunum.

Fyrsta framsýning 
við Williami í 10 ár


